Тэма: Вучымся рэалізоўваць праекты.
Мэты: навучанне планаванню дзейнасці, набыццё і засваенне ведаў на тэму праекта
Матэрыялы: фліпчарты, аркушы паперы, каляровыя фламастэры, блокі клейкай паперы для нататак,  4 калоды карт.

Методыка і тэхніка працы:

Праца ў групе развівае адну з самых важных грамадскіх здольнасцяў – супрацоўніцтва. Найлепей вучыць у групах па 3-5 чалавек. Найбольш аптымальнай групай з’яўляецца група з 4 чалавек. Менавіта такія групы я прапаную на гэтыя трэнінгі. Падчас вызначэння колькасці і склада групы трэба памятаць, што самая эфектыўная такая група, дзе знаходзяцца разнастайныя ўдзельнікі. Спачатку можна дазволіць, каб людзі самі збіраліся ў групы, пазней, калі ўдзельнікі пачнуць больш давяраць адзін аднаму, вядоўца можа выкарыстоўваць розныя методыкі фармавання групаў. Падчас працы ў групе трэба памятаць, што ў кожнай групе будуць з’яўляцца тыповыя групавыя ролі: як пазітыўныя, так і негатыўныя. Таму на пачатку працы можна вызначыць, хто будзе лідэрам групы, сакратаром, адказным за справаздачу, кантралёрам, які пільнуе час і да т.п. такім жа чынам можна вызначыць нормы групавой працы.

Мазгавы штурм з'яўляецца тэхнікай, якая дазваляе ў кароткім часе атрымаць вялікую колькасць разнастайных адказаў. Яна складаецца з наступных элементаў: вядоўца прадстаўляе праблему, тлумачыць прычыны, чаму неабходна заняцца гэтай тэмай (праблемай), знаёміць з асноўнымі правіламі, прадстаўляе і запісвае ідэі, выказаныя ўдзельнікамі, задае пытанні, патрабуе тлумачэнняў, аналізуе і ацэньвае прадстаўленыя ідэі і прапанаваныя вырашэнні. 
Самыя галоўныя правілы, згодна з якімі павінны працаваць удзельнікі падчас мазгавога штурму: не каментуем і не крытыкуем агучаныя ідэі; кожная ідэя добрая, таму запісваем усе прапановы, у такой форме, як іх агучыў аўтар; асноўнае значэнне мае колькасць ідэяў, а не якасць; можна развіваць і паглыбляць ідэі, якія былі агучаныя раней іншымі ўдзельнікамі; усе ўдзельнікі групы маюць аднолькавыя правы; выказваемся толькі з дазволу вядоўцы; час прадстаўлення вашай ідэі абмежаваны, напрыклад, да 10 хвілін.
Працэс трэнінгу:
1. Дзелім удзельнікаў на чатыры групы. Кожная група атрымлівае па калодзе карт. Потым пасля сігналу вядоўцы “Марш” павінна падзяліць карты так, каб кожная асоба ў групе атрымала аднолькавую колькасць пунктаў. 
Увага: калоду карт трэба падзяліць так, каб кожная карта мела пэўную колькасць пунктаў, які запісваюцца на аркушы паперы (напрыклад, кароль – 10 пнк., дама – 5 пнк., валет – 4 пнк., і г.д.) На гэтым этапе трэнінгу не тлумачым правілы гульні. Усе заданні не павінны працягвацца даўжэй за 5 хвілін. 
Пасля выканання задання вядоўца просіць удзельнікаў паразважаць пра сэнс задання. Вядучы падсумоўвае выказванні ўдзельнікаў і кажа некалькі сказаў на тэму “праектнай методыкі”. 
2. Просім удзельнікаў, каб перад тым, як выканаць гэтае практыкаванне яшчэ раз, яны заппланавалі працу, звязаную з абмеркаваннем таго, як яны будуць дзяліць карты.  Групы маюць на гэта заданне 5 хвілін. Потым па сігнале вядоўцы “Марш” удзельнікі дзеляць паміж сабой карты, як гэта было на першым этапе. На выкананне гэтага задання яны маюць 5 хвілін. 
Пасля выканання практыкавання вядоўца збірае заўвагі ўдзельнікаў, якія параўноўваюць працу на першым і другім этапе трэнінгу. Можна гэта зрабіць па такой схеме:

	
	Здавалася, што будзе лёгка
	Здавалася, што будзе цяжка

	Было лёгка
	
	

	Было цяжка
	
	


На заканчэнне вядучы разам з удзельнікамі разважае пра тое, якім чынам можна палепшыць працу групы.

3. Абмеркаванне “праектнай методыкі” пачынаецца ад “мазгавога штурму” вакол пытання: Што такое праект? Далей узгадняюцца ўмовы “мазгавога штурму”, іх можна выпісаць на дошцы альбо асобным вялікім аркушы паперы і павесіць на бачным месцы. Гэта важна асабліва тады, калі вы працуеце з групай, якая не ведае гэтай методыкі, альбо людзі ў  групе не ведаюць добра адзін аднаго. Падрабязныя правілы апісаны ў раздзеле  «Методыка і тэхніка працы». Вядоўца запісвае ўсе выказванні ўдзельнікаў. У выпадку, калі некаторыя выказванні дапаўняюць ранейшыя, тады вядоўца занатоўвае іх такім чынам, каб упарадкаваць ход мыслення групы. 
У наступным этапе “мазгавога штурму” вядоўца чытае запісаныя выказванні і просіць удзельнікаў задаваць пытанні, каб удакладніць розныя агучаныя прапановы. Адказваць на пытанні могуць толькі аўтары гэтых прапановаў. Напрыканцы вядоўца збірае разам усе адказы і робіць абагульненне. Каб прыспешыць тэмп працы групы, можна даць удзельнікам 2 клейкія аркушы паперы, каб яны напісалі свае адказы, а потым прыклеілі на дошцы альбо фліпчарце.

4. Потым вядоўца тлумачыць, у чым палягае “праектная методыка”. Для сваёй прэзентацыі ён выкарыстоўвае Дапаможны матэрыял (глядзі ніжэй). 
5. На заканчэнне трэнінгу вядоўца просіць удзельнікаў, каб яны падалі прыклады праблемаў, якія можна вырашыць “праектным” метадам. Ён запісвае прыклады пад назвай “Прапановы праектаў”.

Дапаможны матэрыял  
Праект – правілы працы
Праект, які выкарыстоўваецца як методыка навучання, з’яўляецца часцей за ўсё запланаваным і каардынаваным настаўнікам ці трэнерам шэрагам заданняў, аб’яднаных мэтай і зместам, якія самастойна выконваюць вучні. Ён можа быць звязаны са школьнай праграмай аднаго ці некалькіх прадметаў. Можа выходзіць па-за межы праграмы і мець дачыненне з мясцовымі справамі. 

Пры такой “праектнай методыцы” важнае значэнне адыгрывае стратэгія дзейнасці. Менавіта таму на праект трэба паглядзець праз прызму 4 этапаў:

· ЭТАП 1) Што мы будзем рабіць у праекце? (вызначэнне праблемы, аналіз і апісанне сітуацыі)

· ЭТАП 2) Як мы гэта зробім? (вызначэнне мэты праекту, аналіз таго, што можна зрабіць у існуючай сітуацыі)

· ЭТАП 3) Як рэалізаваць нашы дзеянні? (рэалізацыя запланаваных дзеянняў; назіранне і ацэнка таго, ці будзе дасягнутая мэта)

· ЭТАП 4) Што змаглі зрабіць? (ацэнка выканання заданняў, ці вырашана праблема згодна з нашымі спадзяваннямі, высновы на будучыню)

Яшчэ інакш этапы праекта можна падзяліць пры падрыхтоўцы адукацыйных праектаў:
· Падрыхтоўка праекта. Увесь цяжар гэтага этапа кладзецца на плечы настаўніка або трэнера. Тут вельмі важна падрыхтаваць уступную частку праекта, дзе была б апісаная праблемная сітуацыя, якая патрабуе рэакцыі ў выглядзе самастойных пэўных дзеянняў. 

· Планаванне дзеянняў. У рэалізацыі гэтага этапа ўдзельнічае як настаўнік (трэнер), так і вучні. Тут робіцца выбар абшараў дзеяння, тэматыкі, ацэнкі рэсурсаў і пошук саюзнікаў. Тут ствараецца сцэнарый дзеянняў, гэта значыць, апісанне праекта і інструкцыя для ўдзельнікаў. У дадатак настаўнік павінен падрыхтаваць схему ацэнкі выніковасці праекта і прадстаўлення вынікаў праекта.

· Дзеянне. Настаўнік і вучні выконваюць запланаваныя заданні. Настаўнік падтрымлівае і кіруе працай вучняў, больш даведваецца пра іх (дзякуючы гэтаму ў будучыні яму будзе прасцей вызначыць іх патрэбы), час ад часу выконвае ролю эксперта. У сваю чаргу вучні рэалізуюць паасобныя заданні.

· Прадстаўленне вынікаў і ацэнка выніковасці праекта. Адказнасць за прадстаўленне вынікаў праекта кладзецца на вучняў. На гэтым этапе яны самі ацэньваюць выніковасць іх уласнай працы і паспяховасць супрацоўніцтва ў групе. Настаўнік дапамагае ім выбраць найлепшы варыянт прэзентацыі вынікаў праекта і ацэньвае праект на падставе сваіх раней выпрацаваных крытэрыяў.

Добра падрыхтаваны праект мае: 

· мэту, 

· вызначаную мэтавую групу карыстальнікаў,
· распісаныя канкрэтныя заданні, 

· вызначаны графік-план рэалізацыі, 

· загадзя запланаваныя вынікі і служыць іх дасягненню, 

· групавы характар.

Падрыхтавана на падставе: Матэрыялаў Цэнтра Грамадзянскай адукацыі (Варшава) для праграм “Слядамі мінулага. Вучні апякуюцца помнікамі архітэктуры” і “Літаратурны атлас Польшчы”, „Падручнік кіравання мяккімі праектамі ”, Міністэрства Рэгіянальнага развіцця, Варшава 2006.

